
Pigisanik aalaakkaasunik arsaarinnissuteqartarnermi suleriaaseq pillugu Kalaallit Nunaannut inatsisip 
allanngortinneqarnissaanut Inatsimmut Namminersorlutik Oqartussat isumaqataanissaat pillugu 
Inatsisartut aalajangiiffigisassaattut siunnersuut 

(Isumaginninnermut, Suliffeqarnermut, Ilaqutariinnut Nunamullu Namminermut Naalakkersuisoq) 

Naalakkersuisut inatsisissatut saqqummiussaannut Siumumiit qutsavigaagut. 

Siumumiit imaattumik oqaaseqassaagut. 

Siullermik maluginiarparput siunnersuut una imarisatigut nutaanik aalajangersaasuunngitsoq, kisianni 
Danmarkimi pigisassanngortitsisarnermi periaasissat pillugit inatsisip nutaap akuersissutigineqarnerata 
kingunerisaanik Kalaallit Nunaanni inatsimmi innersuussutinik iluarsiissutaasoq. 

Siunnersuutip siunertaa tassaavoq inatsisini atuuttuni innersuussutit eqqortuunissaat aammalu 
suleriaatsit atuuttut ingerlaannarnissaat. Taamaattumik allannguutit inatsisilerinermi teknikkimut 
tunngasuupput aammalu imarisatigut allannguisuunatik. 

Siumumiit pingaartipparput inatsisiliorneq ersarissumik, patajaatsumik aammalu inatsisilerinikkut 
eqqortumik tunngaveqassasoq. Taamaattumik inatsisit nutarterneqartillugit innersuussutit aamma 
malinnaatinneqarnissaat pissusissamisoortutut isigaarput. 

Peqatigisaanik Siumumiit maluginiarparput suliassaqarfiit pineqartut Namminersorlutik Oqartussanit 
suli tiguneqarsimanngitsut pillugit aalajangersagaasut. Siumup anguniagaraa suliassaqarfiit amerlanerit 
nunatsinni oqartussaaffigineqalernissaat, taamaattumillu suliassaqarfiit tiguneqarsimanngitsut pillugit 
inatsisini allannguutit aamma malinnaaffigissavagut. 

Taamaattumik Siumumiit siunnersuut oqaaseqaatitaqarnerunata taperserparput. 

